
Talba

MINUTI

Il-Minuti tal-Laqgħa Nru. 25 li saret fit-18 ta’ Jannar, 2005 ġew konfermati.

PREŻENTAZZJONI mill-MINISTRU GĦALL-AFFARIJIET RURALI U AMBJENT WARA LAQGĦA TAl-kunsill TAL-MINISTRI DWAR genetically modified organisms

  THE CHAIRMAN (Onor. Jason Azzopardi): Illum għandna preżentazzjoni mill- Onor. George Pullicino wara l-laqgħa tal-kumitat tal-ministri fejn ġew diskussi l- genetically modified organisms.  

Inkun qed nonqos jekk ma nenfasizzax l-apprezzament tal-kumitat għal dawn il-laqgħat li qed ikollna mal-ministri biex nagħmlu dak li sa ċertu punt jista' jissejjaħ bħala post-council scrutiny, fejn il-kumitat jiġi briefed dwar ħidmet il-ministri fid-diversi laqgħat li jkollhom fi Brussels u Strasbourg. Din hija l-ewwel darba li qegħdin niltaqgħu mal-ministru għall-affarijiet rurali u ambjent u dan huwa ta' pjaċir għalina għax dan suġġett interessanti ħafna u ngħaddi mill-ewwel il-kelma lill-Onor. George Pullicino.

  ONOR. GEORGE PULLICINO (Ministru għall-Affarijiet Rurali u Ambjent):  Mr Chairman, l-ewwel se nagħmel introduzzjoni qasira u mbagħad wara nkun nista' nwieġeb għad-domandi li jogħġobkom tagħmluli.

Irrid ngħid li hemm żewġ pożizzjonijiet opposti għal xulxin fuq il-kwestjoni tal-genetically modified organisms.  Ċertament għandek lobby group qawwi ħafna kontra l-introduzzjoni tal-GMOs fil-qasam ta' l-agrikoltura u dan għal diversi raġunijiet.  Raġuni minnhom hi li dawn il-GMOs jistgħu jġibu magħhom ċertu tibdil fl-ecosystem u anke għax għad m'hemmx biżżejjed informazzjoni ta' x'impatt dawn jistgħu jħallu u allura ġaladarba ħadd ma jaf eżattament x'se jkun jew x'jista' ikun l-impatt negattiv tal-GMOs,  wieħed għandu joqgħod lura.  Raġuni oħra hi  li għad m'hemmx assigurazzjoni biżżejjed fuq kif jiġi marketed prodott genetically modified once li jitpoġġa fis-suq,  ħalli mhux biss inkunu qed inserrħu ras il-konsumatur imma anke jkollna ġabra ta' data dwar l-impatt tal-prodott, dejjem għall-ġid tal-konsumatur.

Issa dawk li huma favur l-introduzzjoni ta' din is-sistema jgħidulek li l-GMOs jagħtuk prodott iktar ċert u volum akbar minn dak li jagħtik il-prodott naturali u l-prodott tradizzjonali.  Argument ieħor hu li ċerti riżultati negattivi fil-produzzjoni jistgħu jiġu kkontrollati bl-użu tal-GMOs.    Marbut ma' dan hemm ukoll il-fatt - u dan wieħed mill-argumenti prinċipali - li jista' jitnaqqas l-ammont ta' pestiċidi li tittratta l-prodott bih, ġaladarba tkun immodifikajt fejn il-prodott seta' kellu l-weaknesses tiegħu.  Jitnaqqsu wkoll il-parassiti li jistgħu jattakkaw il-prodott u allura ma jkollokx għalfejn tbexx bil-pestiċida.

Sal-lum pajjiżna ħa pożizzjoni f'żewġ okkażjonijiet separati, l-ewwel darba meta kien hemm proposta f'Ġunju ta' l-2004 sabiex prodotti tal-maize jitpoġġew fis-suq - l-isem bil-Latin huwa Zea mays - u nikkwota: 

"… genetically modified for glyphosate tolerance in accordance with directive 2001/18/EC".
It-tieni okkażjoni fejn ħadna pożizzjoni kien f'Diċembru tas-sena l-oħra meta quddiem il-kunsill kien hemm il-proposta biex jitpoġġa fis-suq l-oil rapeseed product - l-isem bil-Latin huwa Brassica napus - u hawnhekk se nerġa’  nikkwota:

"….genetically modified for tolerance to the herbicide glyphosate in accordance with directive 2001/18/EC".

Għamilniha ċara li aħna bħala pajjiż ma naqblux mhux biss għar-raġunijiet li qed jintużaw mill-ewwel lobby group li rriferejt għalih, imma għamilniha ċara wkoll li m'aħniex naqblu minħabba l-pożizzjoni ġeografika tagħna, fejn għandna ecosystem sensittiva ħafna u meta sal-lum to a certain extent għad għandna ċerta protezzjoni.  Importanti li wieħed jgħid ukoll li ġaladarba pajjiżna huwa żgħir, dawn il-GMOs jafu jħallu impatt negattiv fuq l-ecosystem kollha fi gżira żgħira tant ċkejkna.  Din hija l-pożizzjoni ta' pajjiżna li naturalment mhux kulħadd jikkondividi, Mr Chairman.

F'termini sempliċi, ċerti pajjiżi li jaħdmu fis-settur industrijali u kummerċjali u li għandhom interessi multinazzjonali notevoli, għadhom ma ħadux pożizzjoni filwaqt li hemm min ħa pożizzjoni nettament favur.  Aħna nemmnu li meta, kuntrarjament għal dak li jingħad, għad għandek nuqqas ta' informazzjoni preċiża,  il-pożizzjoni korretta għandha tkun dik li adotta pajjiżna.  Il-verita' hi li m'hemm xejn xi jserħilna rasna jekk niġu biex nibdlu l-pożizzjoni tagħna.  Jiena ma nara l-ebda raġuni għalfejn pajjiżna għandu jadotta pożizzjoni differenti minn dik li adottajna s'issa, Mr Chairman. 

Kif għedt diġa’, hemm argumenti differenti u aħna m’aħniex eċċezzjoni għax anke fil-ministeru, min-naħa għandek il-MEPA u min-naħa l-oħra għandek id-dipartiment tas-servizzi agrikoli.  Tajjeb li jkollok diskussjoni u tajjeb li din id-diskussjoni tibqa', anzi jien wieħed minn dawk li ngħid li jkun żball li nadottaw pożizzjoni riġida mingħajr ma jkun hawn diskussjoni wiesgħa u mingħajr analisi.  L-analisi trid tibqa' u huwa importanti li d-diskussjoni tibqa' fuq livell attiv, għax naħseb li wieħed mhux biss irid jara r-realta` tagħna imma jrid jara wkoll il-pożizzjoni kif se tiżviluppa f'diversi pajjiżi.  

L-aħħar punt huwa li wieħed irid jifhem li d-diskussjoni li għaddejja fuq livell Ewropew mhix daqstant distakkata mill-kumplament tad-diskussjoni internazzjonali. Irridu nifhmu li l-Unjoni Ewropea hija biss waħda mill-istakeholders f'dinja globalizzata, fejn għandek kumpanniji multinazzjonali b’uffiċini f'pajjiż jew numru ta' pajjiżi ta' l-Unjoni, imma li ovvjament għandhom interess li l-prodott tagħhom ibigħuh f'pajjiżi tat-tielet dinja jew f’pajjiżi oħrajn kbar, 'il hinn mill-fruntieri ta'  l-Unjoni Ewropea.  

  THE CHAIRMAN:  Grazzi ħafna, Ministru.  L-Onor. George Vella.

  ONOR. GEORGE VELLA:  Ministru, tikkonferma li deċiżjonijiet bħal dawn jgħaddu bi qualified majority fi ħdan il-kunsill?  

  ONOR. GEORGE PULLICINO:  Il-pożizzjoni hija dik ta’ qualified majority u diġa` kien hemm il-każ tal-maize - is-Sur Joe Degorgio hawn preżenti jista' jikkoreġini jekk niżbalja - u għalkemm ma kienx hemm pożizzjoni netta fil-kunsill tal-ministri, kellha tittieħed deċiżjoni f'livell tal-European Council.  

  ONOR. GEORGE VELLA:  Mela hawnhekk qed nitkellmu fuq qualified majority biss u mhux qualified majority bil-break system, fis-sens li jekk pajjiż wieħed joġġezzjona jkollha titla' quddiem il-Kunsill Ewropew?

  ONOR. GEORGE PULLICINO:  Il-pożizzjoni hija waħda ta’ co-decision.   Irrid ngħid li f'livell ta' parlament hemm opinjonijiet diversi, imma m'iniex aware li l-gruppi parlamentari politiċi l-kbar ħadu xi pożizzjoni fissa.  Fil-fatt id-diskussjoni fit-tliet gruppi parlamentari l-kbar hija fluwida ħafna, bl-eċċezzjoni tal-grupp tal-Ħodor.

  The CHAIRMAN:  L-Onor. Michael Asciak.

  ONOR. MICHAEL ASCIAK:  Nifhem il-pożizzjoni tal-gvern li juża l-kawtela, anke minħabba l-fatt illi l-protokolli ta' l-Unjoni Ewropea li jitolbu kif il-GMOs jiġu lliberati fl-ambjent - jiġifieri it-2001/18/EC, li mhi xejn ħlief upgrade tat-220/90/EC - huma dettaljati ħafna. Jien għandi dubji serji kemm għandna l-kapaċita` li nħaddmu l-protokolli li hemm imsemmijin u għal din ir-raġuni nasal biex ngħid li l-gvern għandu jkun kawt.  

Jien forsi daqsxejn aktar ottimist minn ħafna nies oħra għax dawn huma prodotti li ilhom magħna għexieren ta' snin – fil-fatt dan il-genetically modified maize ilu fis-suq 20 sena - u kieku kien hemm xi effetti koroh, ibqgħu ċerti li dawn s'issa ġew dokumentati u ħarġu.  Ħafna minn dan il-maize jiġi ġenetikament ikkastrat u ma jkunx jista' jaħrab fl-ambjent naturali għax jagħmlulu inbuilt gene biex ma jaħarbilhomx.  

Ngħid għalija wieħed ma jistax ma jħarisx lejn il-vantaġġi kbar - u t-2001 għandha x'taqsam mal-labelling ta' l-ikel - fejn il-konsumatur għandu jkollu l-għażla finali.  Nifhmu wkoll li dan it-tip ta' ikel għandu vantaġġi kbar, anke fil-qafas ta' l-isplużjoni tal-popolazzjoni.  Ma rridux inniżżlu rasna fir-ramel u noqogħdu nsemmu l-oġġezzjonijiet li kien hemm fil-passat għax illum hemm potenzjal biex  tiġi solvuta l-problema ta' l-ikel fid-dinja.  Jekk qabel b'għalqa xgħir kont titma' 20 ruħ, bil-kwalita` ġdida ta' maize tista' titma' 100 ruħ, Mr Chairman.  

Fil-FAO hemm ħafna nies li huma favur and I would approach is-sitwazzjoni with cautious optimism.  Inżommu f'moħħna li dan il-qasam jista' jipproduċi ċertu xogħol teknoloġiku li s'issa ma jeżistix f'pajjiżna - veru li fil-qasam tal-bioteknoloġija Malta għadha tibda - u anke hemm potenzjal kbir ekonomiku.  Barra l-fatt li dan il-maize ilu jeżisti xi 20 sena u s'issa qatt ma kien hemm problemi kbar, neħħi l-problema tal-Bt maize, irridu nżommu din il-ħaġa f'moħħna għax sfortunatament hawn ħafna paranoia.  Biżżejjed insemmi li l-press u ħafna gruppi tal-Ħodor imorru fl-estrem u jgħidu li qegħdin nindaħlu lin-natura, Mr Chairman.  

Issa aħna t-tobba mdorrijin nindaħlu lin-natura għax dak huwa xogħolna, pero` irridu nżommu f'moħħna wkoll li genetically modified organisms and products ilhom jintużaw fil-mediċina għal dawn l-aħħar għaxar snin, mhux niżirgħuhom fl-għelieqi imma ninjettawhom fin-nies. Kemm l-insulina kif ukoll il-growth hormones kollha li jintużaw hawn Malta, huma genetically modified.  Jien il-pożizzjoni tal-gvern nifhimha, pero` rridu nżommu moħħna miftuħ għal kwalunkwe opportunitajiet mhux biss għal pajjiżna imma għall-kumplament ta' l-umanita`.  

   THE CHAIRMAN:  L-Onor. Leo Brincat.

  ONOR. LEO BRINCAT:  Fil-fatt bħalissa anke l-Kunsill ta' l-Ewropa għandu quddiemu rapport interessanti fuq dan is-suġġett u billi jien membru tad-delegazzjoni Maltija, xtaqt nistaqsi xi ħaġa għax kien hemm riferenza fir-rapport li tallaċċja mal-pożizzjoni ta' l-Unjoni Ewropea.  

ħafna stati membri tal-council of Europe appellaw biex ikun hemm regulations iktar stretti  fil-pajjiżi ta' l-Unjoni Ewropea għax iħossu li qed ikun hemm firxa kważi inkontrollabbli ta' GMOs, b'mod partikolari via l-pajjiżi ta' l-Ewropa Ċentrali u l-Ewropa tal-Lvant.   Xtaqt inkun naf jekk dan it-tip ta' tħassib kienx rifless fid-diskussjonijiet jew fil-konsultazzjonijiet li kellu l-kunsill.

Xtaqt ukoll inkun naf x'tip ta' liaison effettiv hemm mad-dipartiment jew mal-ministeru tas-saħħa għax xi ħaġa li tingħad hija -  jikkoreġuni t-tobba hawnhekk għax nammetti li m'għandix background mediku - li jista' ikun hemm ċerti health risks permezz ta' dawn il-GMOs u li dawn jistgħu jiġu riflessi permezz ta' ċerti allerġiji u anke jkollhom effett negattiv fuq is-saħħa ta' l-annimali, jiġifieri mhux biss fuq il-bnedmin imma anke fuq annimali domestiċi.  Kemm huwa rifless dan it-tħassib fid-dibattitu li hemm għaddej fl-Unjoni Ewropea?

  THE CHAIRMAN:  Il-Ministru.

  ONOR. GEORGE PULLICINO:  Mr Chairman, ħalli nibda bil-punt li għamel l-Onor. Asciak.   Kif għedt, l-opinjoni tiegħi u tal-gvern hi that we should keep an open mind għax mhux il-każ li nieħdu pożizzjoni u ngħidu li din hija l-pożizzjoni finali.  Ma konniex aħna biss bħala pajjiż li semmejna l-precautionary principle.   Pajjiżi kbar li għandhom ħafna aktar riżorsi minna, esprimew diffikulta` fuq l-administrative capacity biex inti tħares, tindokra u tagħmel monitoring skond il-protokolli msemmija.  Issa jekk dan l-argument qed isir minn pajjiżi ikbar minna, naħseb li fil-livell tagħna l-argument għandu jkun iktar b’saħħtu.  Żgur li rridu nżommu moniteraġġ ta' dak kollu li jkun għaddej, anke biex wieħed iżomm ruħu au courant ma’ l-argumenti ġodda li dejjem jiżviluppaw.  Ma nafx min minnkom illum kellu ċans jagħti ħarsa lejn wieħed mill-artikli tal-BBC on line, Mr Chairman.

Illum hemm artiklu fejn il-lobbies favur qed jagħmlu l-argument, ċertament argument interessanti, li l-GMOs mhux talli ma jagħmlux ħsara talli huma ta’ kontribut għall-ecosystem għax iħallu ammont ta’ ikel aktar, inkluż għall-għasafar u għall-ħlejjaq l-oħrajn.  Dan huwa argument li jien smajt bih għall-ewwel darba u anke dan ir-rapport tal-BBC jgħid li wara li sar dan l-istudju - u rrid ngħid li l-istudju ġie ffinanzjat minn grupp ta’ kumpanniji li huma favur l-introduzzjoni tal-GMOs fl-Ewropa - huma tħallew fil-liberta` li jesprimu r-riżultati tar-riċerka bl-aktar mod apert.  Qed ngħid dan għaliex importanti li wieħed jifhem l-argumenti kollha għax ovvjament mhux kulħadd hu tal-fehma li l-GMOs huma ta' vantaġġ għall-ecosystem.  Nerġa' ngħid li dan jien insibu argument interessanti, Mr Chairman.

Għall-mistoqsija ta' l-Onor. Brincat, importanti li wieħed jgħid li rigward il-pożizzjoni ta’ l-oil seeds, is-Slovakkja biss hija favur mill-pajjiżi kollha ta' l-Ewropa tal-Lvant.  Il-pajjiżi kontra - apparti l-Italja li qed tieħu pożizzjoni iebsa ħafna vis-à-vis l-GMOs - huma l-Polonja, l-Estonja, l-Ungerija, il-Litwanja u l-Latvja.  Is-Slovenja u r-Repubblika Ċeka astjenew l-aħħar darba li ltqajna.  Jiġifieri s’issa l-pożizzjoni min-naħa tal-pajjiżi ta' l-Ewropa Ċentrali u l-Ewropa u tal-Lvant hija ċertament kontra u mhux favur.

Rigward koordinazzjoni mad-dipartiment tas-saħħa rrid ngħid li aħna bħala pajjiż waqqafna żewġ kumitati, il-biosafety coordinating committee u l-food safety committee u fiż-żewġ kumitati hemm rappreżentanza mid-dipartiment tas-saħħa.  Importanti li ngħid li l-biosafety coordinating committee - dan huwa an advisory body li twaqqaf bis-saħħa ta’ L.N. 290 ta’ l-2002 - huwa kompost minn rappreżentanti mill-MEPA, mid-dipartiment ta’ l-agrikoltura, mill-ministeru tas-saħħa, mill-istandards authority u l-occupational health and safety authority.  

Il-food safety committee huwa bejn wieħed u ieħor l-istess - m’għandix id-dettalji hawnhekk - ħlief li hemm ukoll rappreżentant mill-veterinary services fi ħdan il-ministeru għall-affarijiet rurali u ambjent.  Ovvjament dawn iż-żewġ kumitati jiltaqgħu perjodikament u mhux l-ewwel darba li ddiskutew l-issue tal-GMOs.

  THE CHAIRMAN:  L-Onor. Vella. 

  ONOR. GEORGE VELLA:  Jien naqbel ħafna ma’ l-approach li qed jispjega l-Ministru u ngħid għaliex.  Wieħed irid ikun kawt għaliex minkejja li ċerti prodotti genetically modified qegħdin fis-suq - Dr Asciak semma l-insulina - pero` ma rridux ninsew lanqas li mhux l-ewwel darba li jkollok prodott li wara ċertu żmien ta’ użu  jkollok recall tiegħu - u Dr. Asciak dan jafu daqsi -  għax jirriżulta li kellu xi ħsarat jew kumplikazzjonijiet li ma nqabdux ma' l-ewwel esperimenti li jkunu saru.  Għalhekk jiena naħseb li l-ministri għandhom ikunu kawti - m’għandix dubju li hekk jagħmlu - u jisimgħu xi jkunu qed jgħidu pajjiżi kbar li żgur għandhom aktar flus minna għar-riċerka u allura ovvjament ikollhom ċerti indikazzjonijiet minn laboratorji speċjalizzati.  Issa jien naqbel ma’ l-Onor. Asciak li din tal-GMOs m'hijiex xi ħaġa ġdida għax il-manipulazzjoni ġenetika ilha sejra għexieren ta’ snin.  

Per eżempju, fir-ross ir-resin strains li eventwalment imbagħad jintużaw biex jagħtu yield ikbar jew inkella biex il-grain tkun ikbar, il-manipulazzjoni ilha għaddejja żmien u dik manipulazzjoni b'mezzi naturali.  Illum il-manipulazzjoni li qed issir hi billi jlaqqgħu genes differenti u dak mezz artifiċjali.  Issa  hawnhekk bilfors ikolli nistaqsi jekk dawn il-pajjiżi l-kbar humiex produtturi u esportaturi, għax allura mbagħad tidħol kwestjoni ta’ kummerċ - illum sirna nafu li l-maize fil-preistorja kien jintuża mal-qamħ għax kien l-ewwel grain li bdew jużaw in-nies tal-qedem  - pero' irridu ngħidu wkoll li jekk inti għandek prodott li se jagħtik yield ikbar, se jkollok iktar biex titma lill-bnedmin u l-annimali.

Hawn irrid ngħid ukoll li ħafna mill-manipulazzjoni ma tkunx manipulazzjoni għall-gost, imma ssir biex ċertu qmuħ u affarijiet oħra joffru iktar reżistenza għal ċerti viruses u ċertu mard.  Jista' ukoll jikbru b’inqas ilma, ikunu iktar reżistenti għad-drought u jkunu kontra l-mard ġenerali kkawżat minn parassiti u affarijiet oħra li jeqirdu uċuħ sħaħ tar-raba’.  Jien ngħid li veru li għaddejjin dawn l-iżviluppi kollha u ħafna affarijiet ikunu jidhru perikolużi fil-bidu, pero` eventwalment wieħed jara progress xjentifiku.  Jien punt wieħed nixtieq nagħmel, Mr Chairman.  

Fil-bidu l-Ministru semma li waħda mill-affarijiet li qed jinsisti fuqha l-Gvern Malti hi li jkun hemm proper labelling, pero` kemm qed jiġi ppreparat il-konsumatur, kemm qed jiġi mgħallem, kemm qegħdin nedukawh biex jagħżel il-prodott?  Ejja nassumu li eventwalment jiġi aċċettat li l-prodotti jiġu properly labelled - għax ladarba llum aħna suq miftuħ, ċerti prodotti se jidħlu dejjem - il-konsumatur Malti għandu d-dixxerniment li jara x’inhu tajjeb għalih, x’mhux tajjeb għalih, x’għandu jwarrab u x’inhu perikoluż?  Għalhekk jien nemmen li pari passu ma’ dan u flimkien mal-kumitati u l-awtoritajiet tas-saħħa, għandu jkun hemm ukoll edukazzjoni għall-konsumatur dwar affarijiet li diġa` qegħdin hemmhekk.  Barra minn Malta huma ħafna dawk l-iffissati li jaraw jekk prodott huwiex organic jew huwiex genetically modified, imma l-Malti assolutament għadu ma jaf xejn fuq dawn l-affarjiet. 

Jien nagħmel appell biex la issa għandna dawn l-affarijiet u qegħdin iktar miftuħin lejn id-dinja, m’għandniex aktar il-fakulta` li ngħidu li għalaqna l-bieb jew ftaħna l-bieb għax din darna.  Jien ngħid li lill-poplu Malti għandna nibdew nedukawh dwar x’inhuma dawn l-affarijiet, speċjalment liż-żgħar.  

  THE CHAIRMAN:  L-Onor. Mario de Marco.

  ONOR. MARIO de MARCO:   Jien nistqarr li għandi injoranza kwazi assoluta fuq is-suġġett u nibda b’din il-premessa għax nixtieq inkun naf x’inhuma r-reazzjonijiet tad-diversi interest groups.  

Il-Ministru semma ż-żewġ kumitati li hemm imwaqqfa, pero` jeżisti għall-argument xi lobby group fost il-bdiewa li jixtiequ jibdew jużaw u jkabbru dan il-genetically modified maize u affarijiet bħal dawn?  Din issa qed narawha mil-lat tal-konsumatur u fair enough għax hija xi ħaġa importanti ladarba hemmhekk jidħol l-aspett tas-saħħa, pero` hemm xi lobby group ta’ importaturi li qegħdin jitolbu li jingħataw il-permess li jdaħħlu dawn l-affarijiet hawn Malta?  

Nistaqsi wkoll jekk hemmx pożizzjoni uffiċjali min-naħa tad-dipartiment ta’ l-agrikoltura dwar it-tkabbir ta’ dawn il-prodotti.

  ONOR. GEORGE PULLICINO: Qabel ma ngħaddi għall-kwestjoni tal-konsumatur, xtaqt niċċara l-kwestjoni ta' proċedura li semma l-Onor. Vella.

Il-pożizzjoni qiegħda li l-kummissjoni tagħti perijodu għad-diskussjoni fil-kunsill u normalment dan il-perijodu jkun ta' tliet xhur, għalkemm l-istess direttiva ġieli titla’ darbtejn quddiem il-kunsill tal-ministri f’perijodu ta’ tliet xhur.  Allura jrid ikollok a qualified majority fil-livell tal-kunsill biex tiġi aċċettata jew ma tiġix aċċettata.  Jekk ma jkunx hemm a qualified majority fil-kunsill, imbagħad dik il-pożizzjoni tista’ tiġi adottata min-naħa tal-commission.  Jiġifieri l-commission għandha d-dritt li finalment tiddeċiedi hi.   

  ONOR. GEORGE VELLA:  Il-kummissjoni m’għandhiex dritt tieħu deċiżjoni hi imma trid tirriferi lill-kunsill.  Il-kummissjoni tagħmel rakkmandazzjoni u tagħmel rapporti u tikkordina, pero` ma teħux deċiżjoni għax m’hijiex esekuttiva.

  THE CHAIRMAN:  L-Onor. Asciak. 

  ONOR. MICHAEL ASCIAK:  Mr Chairman, l-informazzjoni li għandi jien hija li  jekk ma jiddeċidix il-kunsill, tista’ tiddeċiedi l-kummissjoni għaliex id-direttiva diġa` tkun għaddiet. 

  ONOR. GEORGE PULLICINO:  Fil-fatt jien ikkonsultajt ruħi mat-tekniċi u hekk hu.  F’każ ta’ nuqqas ta’ deċiżjoni min-naħa tal-kunsill, il-kummissjoni tista’ tieħu deċiżjoni hi.  Dik hija l-pożizzjoni, Sur President.

Issa għal dak li għandu x’jaqsam ma’ awareness ta’ GMOs min-naħa tal-konsumatur, jien naħseb li għadna lura u mhux biss f'Malta għax anke pajjiżi ikbar minna li ilhom żmien membri ta’ l-Unjoni Ewropea, għandhom l-istess problema.  Sal-lum fil-każ tagħna - u dan jista' jelabora fuqu s-Sur Carbone hawn preżenti - informazzjoni tingħata fuq dak li għandu x’jaqsam ma’ organic agriculture.  Huwa interessanti li f’pajjiżna l-art dedikata għall-koltivazzjoni organika żdiedet bi kważi sitt darbiet f’sena waħda u  nista' ngħid li fid-dipartiment hemm żewġ uffiċjali li qed jaħdmu b’mod dirett mal-bdiewa fuq hekk.  Jiġifieri dawn saħansitra jmorru fl-għelieqi biex jiltaqgħu mal-bdiewa u jħajruhom jagħmlu dik il-qabża għall-agrikoltura organika.   Li huwa interessanti hu li s’issa l-feedback min-naħa tal-bdiewa kienet pożittiva. 

Per eżempju, jien kelli okkażjoni li nżur bdiewa ġewwa Għawdex, anke mas-Sur Carbone u dawn jgħidulek li veru li l-ammont ta’ produzzjoni huwa kemmxejn inqas, imma l-prezz ikun ħafna aħjar u hemm talba kbira għal organic products.  Wieħed mill-bdiewa saħansitra qalilna li sa kwarta wara li jkun għamel telefonata biex jgħid li għandu prodott lest għall-bejgħ, ikun diġa` biegħ kollox.  Anke għamilna survey dettaljat biex naraw l-atteġjament u l-awareness tal-konsumatur dwar l-agrikoltura organika.  Bħalissa m'għandix id-data f'idejja, imma m’għandi l-ebda diffikulta` biex nibagħtilkom l-informazzjoni u r-riżultati tas-survey, li inċidentalment diġa' ġew komunikati lill-istampa u lill-istess bdiewa.  Jiġifieri s’issa l-konċentrazzjoni primarja tagħna hi fuq l-agrikoltura organika, Mr Chairman.

Issa biex niġi għall-mistoqsija ta' l-Onor. de Marco, irrid ngħid li l-lobby groups u l-għaqdiet ambjentali huma kontra li pajjiżna b’xi mod jaċċetta l-introduzzjoni tal-GMOs.   Għal dak li għandu x’jaqsam ma’ l-għaqdiet tal-bdiewa, I stand to be corrected imma nimmaġina li l-assoċjazzjoni tal-bdiewa hija kontra wkoll.  Ma niftakarx eżattament jekk qattx ġiet espressa pożizzjoni min-naħa tal-farmers central cooperative society, l-FCCS.   

Irridu nifhmu wkoll li diversi għaqdiet fil-pajjiżi membri ta’ l-Unjoni Ewropea jieħdu pożizzjoni differenti għax, per eżempju, in-national farmers union tar-Renju Unit hija favur l-użu tal-GMOs, filwaqt li fl-Italja l-maġġor parti ta’ l-organizzazzjonijiet tal-bdiewa huma kontra.

 THE CHAIRMAN:  L-Onor. Asciak.

  ONOR. MICHAEL ASCIAK:  Impatt wieħed ta’ dan mil-lat Ewropew hu t-telfien ta’ investiment enormi lejn l-Istati Uniti.  Huwa stmat li f’dan il-qasam hemm madwar euro 100 biljun  li qed jintilfu lejn l-Istati Uniti fis-sena, plus li mill-Ewropa hemm brain drain lejn l-Istati Uniti.  L-Amerikani ilhom jipproduċu dan it-tip ta’ maize madwar 20 sena - fil-fatt dan it-tip ta’ maize iħalltuh mal-maize normali - u aħna bażikament ilna nieklu dan il-prodott għal dawn l-aħħar 20 sena.  Għall-Istati Uniti it's a matter of policy li jħalltuh and it is indistinguishable from normal maize.

  THE CHAIRMAN:  Point taken.  Il-Ministru.

  ONOR. GEORGE PULLICINO:  Nixtieq nagħmel żewġ kummenti fil-qosor.  Fl-aħħar ta’ l-introduzzjoni tiegħi, jien semmejt li din mhux biss hija kwestjoni fuq livell Ewropew imma wkoll kwestjoni internazzjonali u kwestjoni ta’ kompetittivita`.  U dawk li huma favur l-introduzzjoni tal-GMOs jagħmlu l-argument li l-Unjoni Ewropea qed taqa' lura f'dan il-qasam vis-à-vis mhux biss l-Istati Uniti imma anke pajjiżi bħall-Ġappun u ċ-Ċina.  Issa fil-qasam tal-GMOs irrid ngħid - għallinqas minn dak li naf - li ċ-Ċina għandha l-ikbar vantaġġ għax kważi m’hemm l-ebda tip ta’ regolamentazzjoni filwaqt li fl-Istati Uniti hemm.  Ngħaddi għat-tieni punt u nagħlaq bih, Sur President.  

Importanti kif se tiżvolġi d-diskussjoni fl-Unjoni Ewropea dwar l-argument tal-ko-eżistenza għax id-diskussjoni li hemm hi fis-sens jekk pajjiżi individwali jistax ikollhom regolamentazzjoni separata li tiffaċilita din l-istess ko-eżistenza.   Din hija diskussjoni li bdiet u naħseb li mhux se tieqaf hawn imma will very definitely be taken up fix-xhur li ġejjin.  Importanti li ngħidu li sal-lum, tliet kwarti ta’ dak li effettivament jiġi prodott fid-dinja minn GMOs huwa prodott fl-Istati Uniti, imma l-gradient tal-growth tal-GMOs fiċ-Ċina huwa aktar qawwi minn dak ta’ l-Istati Uniti.  Dan se jwassalna biex fuq perijodu ta’ snin, iċ-ċina se tkun qed tkabbar jew l-istess ammont daqs l-Istati Uniti jew inkella adirittura aktar.  U rridu nifhmu wkoll l-influwenza taċ-Ċina mhux biss għaċ-Ċina nnifisha imma anke fuq pajjiżi oħra Asjatiċi.

  THE CHAIRMAN:  Ministru, kontra qalbi jkolli ngħidlek li sar il-ħin għaliex hawn il-ministru ta' l-edukazzjoni li wkoll għandu informazzjoni x'jgħaddi lill-kumitat.  Grazzi u j'Alla din tkun l-ewwel minn serje ta’ laqgħat li jibda jkollok ma’ dan il-kumitat biex ikun hemm skambju ta’ ideat kif kellna llejla.  


PREŻENTAZZJONI mill-Ministru ta’ l-Edukazzjoni, Żgħażagħ u ImpJIEGI dwar laqgħa tal-Kunsill ta’ l-Edukazzjoni, Żgħażagħ u Kultura ta’ l-Unjoni Ewropea
  THE CHAIRMAN:  Ngħaddu issa għat-tielet item fuq l-aġenda, fejn se jkollna preżentazzjoni mill-Onor. Louis Galea dwar il-laqgħa tal-kunsill ta’ l-edukazzjoni, żgħażagħ u kultura ta’ l-Unjoni Ewropea li saret fil-15 u fis-16 ta’ Novembru, 2004.  Il-Ministru.

  ONOR. LOUIS GALEA (Ministru ta’ l-Edukazzjoni, Żgħażagħ u Impjiegi):  Kif hawn fuq l-aġenda, il-kunsill responabbli għall-edukazzjoni, żgħażagħ u kultura ltaqa' bejn il-15 u s-16 ta' Novembru li għadda u hemmhekk kellna diversi items li għandhom x’jaqsmu ma' programmi edukattivi.  F’dan il-kunsill partikolari kien hemm ukoll preżentazzjoni tar-rapport interim li għamel il-grupp ta’ Wim Kok fuq is-sitwazzjoni ta’ l-employment.  Imbagħad anke kien hemm items li jirrigwardaw il-programm Culture 2000 u xi punti oħrajn li għandhom x’jaqsmu ma’ l-audio visual policy kif ukoll anke maż-żgħażagħ.  Ngħaddi malajr għall-items li kellna fuq l-aġenda, Mr Chairman.  

Fuq proposta għal diskussjoni li trid tiġi deċiża mill-Parlament Ewropew u mill-kunsill,  iddiskutejna programm ta’ azzjoni fil-qasam tat-tagħlim tul il-ħajja, il-lifelong learning.   Hawnhekk l-aktar li qegħdin jiffukaw huwa dwar it-tagħlim tal-lingwi, dwar il-mobilita` ta’ l-istudenti u rikonoxximent tal-kwalifiki akkademiċi, bl-iskop li eventwalment jista' ikun hemm a European charter for mobility in education and training.  Din l-idea pjuttost għadha embrijonika, Sur President.   

L-item l-ieħor jirrigwarda l-edukazzjoni u ċ-ċittadinanza.  Fil-fatt l-Unjoni Ewropea ddikjarat is-sena 2005 bħala s-sena Ewropea taċ-ċittadinanza permezz ta’ l-edukazzjoni, filwaqt li s-sena l-oħra kienet dedikata għall-isport.  L-enfasi hija fuq kif se naħdmu f’ambjent soċjalment u kulturalment divers.  Hemm ukoll ċerta preokkupazzjoni minħabba l-persentaġġ baxx ta’ nies li joħorġu jivvotaw f’diversi elezzjonijiet fil-pajjiżi membri ta’ l-Unjoni, kemm fl-elezzjonijiet għall-Parlament Ewropew kif ukoll fl-elezzjonijiet nazzjonali, reġjonali u lokali, għalkemm b’manjiera inqas preokkupanti,.  

Huwa maħsub li jekk ikun hemm iktar enfasi fuq l-importanza li kull persuna tħoss ruħha ċittadin tal-pajjiż fejn toqgħod, wieħed iħossu ħafna iktar li qed jappartjeni għas-soċjeta` u li għandu jieħu sehem fiha u allura qed jintalab li dan is-suġġett ikun jifforma parti mill-kurrikulu ta’ l-iskejjel.  Naturalment dan mhux jiġi mgħallem bħala suġġett fih innifsu, imma jkun hemm riferenza għalih f'diversi suġġetti u jsir transkurrikulari.  Jiġifieri tippromwovi s-suġġett sew jekk qed tgħallem l-Ingliż, sew jekk tgħallem l-istudji soċjali, il-ġografija eċċ.,eċċ.

Item ieħor kien ir-rapport li għamel il-high-level group li mexxa Wim Kok. Nafu li hemm il-mid-term review tal-Lisbon Agenda u issa għaddew prattikament ħames snin minn meta din l-istrateġija ġiet adottata uffiċjalment.  Issa hemm dan ir-rapport li ġie ppubblikat dik il-ħabta li kellna dan il-kunsill u naturalment kellna diskussjoni fuq is-suġġett.  M’hemmx dubju li qed jiġi nnotat illi l-livelli kurrenti tat-tkabbar ekonomiku fl-Unjoni Ewropea, fl-assjem tagħha, m’huwiex it-tip ta' tkabbir li se jwassal biex jintlaħqu l-objettivi ta’ Lisbona, bl-implikazzjonijiet li dan għandu ta’ prosperita` u finanzjament pubbliku u sabiex jiġu sostnuti d-diversi policies li jeżistu fil-pajjiżi membri.  Naturalment kien hemm il-kumment dwar kif qed tiżviluppa l-ekonomija taċ-Ċina u anke dik ta' l-Indja u l-avvanz ta’ l-Istati Uniti ta’ l-Amerika f’dawn il-knowledge economies.  

Saret enfasi fuq il-potenzjal kbir li għandha l-Unjoni Ewropea u li din għandha l-elementi tagħha b’saħħithom f'diversi aspetti u li m’hemmx dubju li jekk ikun hemm ħidma politika tajba u strateġija li taħdem tajjeb fuq il-livelli kollha tal-pajjiżi kollha ta’ l-Unjoni, wieħed m’għandux għaliex jiddejjaq.  Jiġifieri jekk l-Indja u ċ-Ċina qegħdin jiżviluppaw ekonomikament hemm ukoll spazju enormi ta’ kollaborazzjoni ekonomika,  anke ma’ dawn iż-żewġ popli kbar tad-dinja biex ngħidu hekk.  F’dan ir-rapport hemm ukoll ċerta enfasi fuq is-sehem ta’ l-edukazzjoni għall-kisba ta’ dawn l-iżviluppi, peress li dan il-kunsill kien prinċipalment għall-ministri ta’ l-edukazzjoni.  Naturalment jinħass minn kulħadd il-bżonn li s-sistemi edukattivi jevolvu, jitjiebu u jaġġustaw ruħhom biex ikunu qegħdin jippreparaw liċ-ċittadini kollha Ewropej għal dinja komplessa li lkoll qegħdin ngħixu fiha.   

Item ieħor ta’ l-aġenda kien is-sett ta’ programmi edukattivi li t-term tagħhom issa qed joqrob biex jagħlaq u allura diġa` bdew jaħsbu fuq il-ġenerazzjoni li jmiss ta’ dawn il-programmi, sew dawk edukattivi kif ukoll dawk taż-żgħażagħ, kultura u oħrajn għall-fażi 2007-2013.  Minn issa diġa` hemm proposti li eventwalment iridu jiġu quddiem il-Parlament Ewropew u anke quddiem il-kunsill u li wħud minnhom għadhom  qegħdin jiġu mfassla, biex inkunu nafu l-ewwelnett l-evalwazzjoni ta’ x'kienu r-riżultati tal-programmi li qed joqorbu biex jiskadu fl-2006, fiex il-pajjiżi membri huma kuntenti, x’jixtiequ jbiddlu u x’jixtiequ jenfasizzaw.   Jidher li se jkun hemm proposta ta’ aktar enfasi fuq il-mobilita` taż-żgħażagħ u anke fuq is-servizz volontarju.  

Kien hemm ftit tad-diskussjoni dwar f'liema eta` dawn il-programmi għandhom japplikaw, fis-sens jekk għandniex naslu sa 25 sena jew sa 13-il sena, jew inkella għandniex nibdew minn 13-il sena, minn 15-il sena jew minn 16-il  sena.  Il-kontroversja dwar sa meta hi l-eta` taż-żgħażagħ ilni nismagħha, jekk hux sa 30 sena jew sa 25 sena.  Niftakar li anke meta kont nimmilita fil-moviment taż-żgħażagħ tal-Partit Nazzjonalista, meta kont nattendi laqgħat taż-żgħażagħ sew Ewropej u sew tal-grupp politiku li nappartjeni għalih, kien isir dan id-dibattitu.  L-istess tip ta’ diskussjoni kienet ukoll fuq il-programm Culture 2007 - dak li llum huwa Culture 2000 - li jibqa' sejjer sa l-2013.  

Kien hemm diskussjoni wkoll jekk għandhiex issir riferenza għall-oqsma partikolari tal-kultura.  Sal-lum - u anke fil-proposta - il-kultura hija definita f’termini pjuttost ġenerali u anke f’oqsma ġeneralizzati.  Jiġifieri meta tgħid arti, mużika, danza, kien hemm min ried li dawn terġa’ taqsamhom biex jekk tkun qed titkellem fuq mużika, tkun tista’ tagħmel enfasi fuq il-mużika moderna.  Ma tantx kien hemm qbil li dan isir għaliex inħass li b’hekk tkun qiegħed tillimita l-applikazzjoni tal-programm.  

Kien hemm diskussjoni oħra fuq kemm għandhom ikunu l-organizzaturi li jistgħu japplikaw.  Sal-lum kien hemm ħafna ministri li kienu jippreferu li jista’ ikollna sa minimu ta’ tliet organizzaturi.  Illum il-minimu huwa iktar minn daqshekk u fil-fatt  huwa ta’ ħamsa.  Kien hemm pajjiżi li kienu qed jgħidu li meta hemm dan il-limitu ta’ ħames pajjiżi li jistgħu jieħdu sehem fil-programm ta’ kultura, dan jagħmilha kultant diffiċli għall-pajjiżi ż-żgħar li jkollhom sehem iktar determinanti.  Allura kien hemm min qiegħed jipproponi li n-numru jiċkien biex anke l-pajjiżi ż-żgħar ikollhom proposti tagħhom b'kontenut ikbar u mhux dejjem jieħdu sehem fi programmi flimkien ma’ pajjiżi li huma relattivament ikbar minnhom.

Item ieħor fuq l-aġenda kien il-programm tal-media, l-audio visual sector.  Kif tafu hemm il-media programme li jinkoraġġixxi pajjiżi biex ikunu jistgħu jipproduċu u jittrasmettu programmi ta’ oriġini Ewropea.  Hawnhekk insistejna li fid-draft tal-programm il-ġdid ikun hemm provvediment għal dawk il-pajjiżi li għandhom ċerti żvantaġġi inerenti, jiġfieri fejn il-kapaċita` ta' produzzjoni hija limitata minħabba ċ-ċokon jew inkella minħabba li l-lingwa mitkellma hija waħda mill-lesser spoken languages, b'riżultat li ma tistax tipproduċi ngħidu aħna prodott bil-Malti li se jinstema’ fl-Italja - anke meta tipproduċi bl-Ingliż għandek udjenza ħafna iktar wiesgħa - u b’hekk nittamaw li  jagħtu kas ta’ dan il-fattur fil-programm li qed jiġi mfassal.  Naturalment dawn huma kollha programmi li għadhom fi stadju ta’ diskussjoni u għadhom ma ġewx għad-deċiżjoni lanqas fil-kunsill.  Huma programmi li qegħdin jiġu diskussi fil-gruppi ta' xogħol li jsiru minn żmien għal żmien u jitilgħu quddiem il-kunsill biex dan ikun aġġornat u jkun jista' jagħti r-reazzjonijiet tiegħu.  

Naturalment qatt ma jitimgħuk jekk ma jġegħlukx tiddiskuti fil-laqgħat tal-kunsill tal-ministri!  U waqt il-lunchtime discussion tħadditna fuq il-public service mission in an information society, bażikament kif dawn is-setturi se jagħtu iktar kas tad-diversita` kulturali u ta' x'inhuma l-obbligi tal-gvernijiet differenti fejn tidħol il-public broadcasting mission.  Dawn kienu l-items prinċipali li ġew diskussi f'dan il-kunsill, Sur President.  
   The CHAIRMAN:  Grazzi.  Jekk tippermettuli, xtaqt nagħmel żewġ mistoqsijiet u l-ewwel waħda forsi hija ftit speċifika dwar ir-rapport ta' Wim Kok.  Kieku kellek tagħmel soundings dwar dan ir-rapport u dwar l-oġġettivi ta' l-Unjoni Ewropea li poġġiet lilha nnifisha fl-istrateġija ta' Lisbona, is-sentiment huwa wieħed ta’ ottimiżmu, ta’ pessimiżmu jew forsi ta’ realiżmu?  It-tieni mistoqsija hija ftit aktar wiesgħa, Ministru.

Inti li attendejt laqgħat tal-ministri ta' l-edukazzjoni għal dawn l-aħħar snin, jiġifieri attendejt laqgħat kemm taħt il-kappa tal-Kummissjoni Prodi kif ukoll taħt il-Kummissjoni Barroso, għandek ħjiel ta' xi tibdil u shift fil-viżjoni u fil-modalities kif iż-żewġ kummissjonijiet iħarsu lejn is-suġġett li inti twieġeb għalih?  Fi ħdan il-kunsill tal-ministri hemm xi differenza kbira?  

  ONOR. LOUIS GALEA:  Dik għadni ma nistax ngħidha għax jien attendejt biss meta kien għad hemm il-Kummissjoni Prodi.  Il-kummissjoni l-ġdida għadha fil-bidu tagħha u qatt ma kellna kunsill fejn kien hemm il-kummissarju l-ġdid għal dan is-settur, ħlief meta ġie introdott uffiċjalment magħna.  Pero` għadu ma sarx xogħol li wieħed jista' jagħmel evalwazzjoni tat-tip li qed titkellem fuqu int, Sur President.  

Fir-rigward ta' l-ewwel mistoqsija, naħseb li r-risposta hija waħda ta’ realiżmu kbir u kulħadd b'saqajh ma' l-art.  Kien hemm min staqsa jekk għandux jaħseb li jibda jikkonsidra bidla fl-objettivi ta' l-istrateġija ta' Lisbona.  Is-sentiment ġenerali iktar huwa fid-direzzjoni li dawn it-targets m'għandniex inċaqilquhom għax għandhom jibqgħu jiġu kkonsidrati li huma bżonjużi għall-qawmien u l-iżvilupp ekonomiku ta' l-Unjoni Ewropea u wieħed għandu jibqa' jinsisti fuqhom, pero` b'realiżmu li ċ-ċansijiet li jintlaħqu u l-prospetti m'humiex daqshekk tajbin.  Fil-fatt huma biss tliet pajjiżi mill-25 li għandhom popolazzjoni li qed tixjieħ, li qegħdin jipprevedu li jridu jiffaċċjaw problemi oħrajn.  Naturalment kulħadd jagħmel l-isforzi tiegħu.  

Aħna qed insegwu x'qed jiġri ma’ kullimkien u l-pajjiżi kollha għaddejjin minn dan il-proċess ta' aġġustament għal dak li qed jiġri madwarna, kulħadd jipprova jilħaq kemm jista' minn dawn it-targets.  

  The CHAIRMAN:  L-Onor. Brincat.

  ONOR. LEO BRINCAT:  Ministru, jien ukoll nixtieq nagħmel mistoqsija fuq il-Wim Kok report.  Meta qrajt ir-rapport u rajt ir-reazzjoni li kien hemm fl-istampa internazzjonali, jidher li donnu qed jiġi rrakkmandat li mhux biss ikun hemm ċertu set ta' benchmarks imma, fejn dawn ma jintlaħqux, il-pajjiż konċernat għandu jixxandar ma' l-erbat irjieħ - qed isejħulha naming and shaming – iżda meta kont f'diskussjoni fuq stazzjon televiżiv ma' l-Onor. Tonio Fenech, is-segretarju parlamentari deher jekk mhux xettiku imma żgur kien kawt fir-reazzjoni tiegħu għal din it-tip ta' proposta.  

Xtaqt inkun naf jekk minn dak iż-żmien 'il hawn - għax id-diskussjoni għamilniha f'Ottubru jew Novembru - il-Gvern Malti stabilizzax il-pożizzjoni tiegħu u huwiex favur li jkun hemm dawn it-tip ta' benchmarks.  U mhux biss li jkun hemm dawn il-benchmarks - għax naħseb li fil-prinċipju kulħadd jaqbel ma' dan – imma li jekk ma jintlaħqux ċerti targets, jiġu identifikati l-pajjiżi li ma jilħquhomx sector by sector.

  ONOR. LOUIS GALEA:  Naħseb li m'hawn xejn f'dan il-proċess li huwa konfidenzjali, jiġifieri t-targets kulħadd jaf x'inhuma.  X’inhi l-istatistika ta' kull pajjiż membru jafha kulħadd u kulma trid tagħmel huwa li tidħol fid-diversi websites u tkun taf fejn wasal dak u fejn wasal l-ieħor.  Il-benchmarks qegħdin hemm, Sur President.  

Aħna min-naħa tagħna ppubblikajna pjan ta' azzjoni nazzjonali dwar l-impjiegi u qed ngħidu li l-mira tagħna, ta' kemm ikun hemm nies jaħdmu u kemm ikun hemm long-term unemployed, kemm minnhom ikunu on training u affarijiet oħrajn, dawn kollha se jiġu stabiliti.  Għamilnih fuq perijodu sas-sena 2010, kif qed nipprospettaw is-sitwazzjoni llum.  Jekk naslux jew le għad irridu naraw imma l-miri qegħdin hemm.  Min-naħa l-oħra, aħna ma naqblux ma' xi proposta fejn għax pajjiż ma jkunx laħaq ċertu benchmark, allura jrid ikun hemm xi forma ta' ċensura kontra tiegħu.  

Hemm pajjiżi fejn fin-national action plan tagħhom kienu ffissaw ċerti targets fuq l-evidenza li kellhom u abbażi ta' ċirkostanzi ekonomiċi li kienu qegħdin jibbażaw fuqhom, imbagħad inbidlu numru ta' ċirkostanzi u kellhom jirrevedu t-targets.  Kull pajjiż jgħaddi minn ċirkostanzi differenti u l-fatt li pajjiż ma jkunx wasal -  per eżempju, għal 85% tat-22-year olds li jkunu qegħdin f'higher education u jkun wasal għal 50% plus,  kif qed nipprospettaw li naslu aħna - dak m'għandux minnu nnifsu jkun fattur ta' name and shame għax kull roqgħa fl-Unjoni Ewropea għandha ċ-ċirkostanzi partikolari tagħha.  

  THE CHAIRMAN:  L-Onor. Asciak. 

  ONOR. MICHAEL ASCIAK:  Ministru, illum kelli ġurnata iebsa imma ġew grupp ta' żgħażagħ li jattendu l-MCAST biex niffirmalhom il-karti tal-passaport, peress li x-xahar id-dieħel se jmorru Spanja fuq programm tal-Leonardo biex japprezzaw aħjar ix-xogħol ta' restawr.  Il-fatt li dawn huma tfal minn familji li normalment ma kienx ikollhom l-okkażjoni li jsiefru ta' dik l-eta`, naħseb li it made my day.  Kemm jikkalkula d-dipartiment ta' l-edukazzjoni li qed jipparteċipaw studenti fil-programmi ta' l-Unjoni Ewropea?  
  ONOR. LOUIS GALEA:  Offhand ma nistax nagħtik din l-informazzjoni, imma l-informazzjoni għas-sena l-oħra nkunu nafuha bil-preċiż u j'Alla tajtx l-informazzjoni fil-parlament dwar kemm persuni ħadu sehem, pero' overall kien hemm mijiet kbar.  

Jekk nieħdu kemm ipparteċipaw fil-programmi Socrates, Comenius u Leonardo – inkluż studenti f'livell sekondarju u post-sekondarju, kif ukoll lecturers, gruppi ta' ħaddiema u gruppi mill-ETC – żgur li nsibu li dawn jammontaw għal mijiet sostanzjali ta' studenti Maltin.

Irrid inġib l-informazzjoni relattiva u ċ-ċifra eżatta ta' kull programm, Sur President.  

  THE CHAIRMAN:  L-Onor. Vella.

  ONOR. GEORGE VELLA:  Jien nixtieq nerġa’ indur għall-kwestjoni tal-Lisbon Agenda.  Il-Ministru qed jgħid li hemm qbil li t-targets jibqgħu l-istess.  Issa aħna nafu kemm  rapporti hemm li jindikaw li we are nowhere near.  Fil-fatt, rapport li ħareġ mill-grupp soċjalista ma jikkritikax l-iskop jew it-targets imma qal li ħafna affarijiet have fallen by the wayside.  Issa ħalli nkunu ċari, Mr Chairman.  

Il-Lisbon Agenda biex ngħid hekk hija t-tifla werrieta ta' ħafna proċessi li bdew snin twal ilu f'Dublin u Luxembourg biex ikabbru l-employment.  Hemm ħafna dokumenti pero` dawn baqgħu ma laħqux it-target tagħhom.  Per eżempju, mill-aħħar diskussjoni li kellna hawnhekk, meta kien hawn viżitaturi mill-Unjoni Ewropea, jirriżulta li huma wkoll xettiċi li dawn l-objectives jistgħu jintlaħqu.  Pero` dwar miżuri fuq livell Ewropew - hawnhekk għandi f'rasi, per eżempju, affarijiet bħall-istability pact, jekk kemm-il darba l-criteria ta' Maastricht humiex qed ikunu xkiel għal dan it-tip ta' żvilupp - kif ukoll miżuri fuq livell lokali, kemm qed isiru diskussjonijiet?  Hemm it-tendenza li pajjiżi differenti jieħdu l-aktar elbow room possibbli biex jagħmlu dak li jkollhom bżonn jagħmlu?  

  ONOR. LOUIS GALEA:  F'dan l-istadju l-proċess huwa li l-kummissjoni qabbdet lil dan il-high-level group biex jirrapporta u kellna diskussjoni - issa din ma tkunx saret biss f'dan il-kunsill imma tkun saret fil-kunsilli l-oħrajn - imbagħad f'Marzu l-Kummissjoni Barroso trid tagħmel evalwazzjoni ta' din l-istrateġija u f'din l-evalwazzjoni se jiġu proposti strateġiji u programmi oħrajn.  

  ONOR. GEOrGE VELLA:  Mhux biex ninterrompik, imma fil-kumitat li attendejt għalih inti kien hemm proposti ta' xi tibdil importanti?    

  ONOR. LOUIS GALEA:  Le, għax il-kunsill iltaqa' fil-viċin ferm wara l-pubblikazzjoni tar-rapport.  Allura li ġara kien li taħt dan l-item ġabu lil Will Hutton li kien il-persuna li qed jieħu ħsieb ir-redazzjoni tiegħu biex jagħmel preżentazzjoni.  Imbagħad fuq il-bażi ta' dik il-preżentazzjoni saru diversi kummenti, ħafna minnhom relattivament ġeneralizzati.  Imma wieħed ma daħalx fid-dettall, Sur President.  

  ONOR. GEORGE VELLA:  Ma nafx jekk għandekx il-feeling li għandi jien imma meta nattendi l-laqgħat tal-grupp soċjalista, the feeling is that the European Union will rise or fall fuq dan il-commitment.  Jekk wieħed ikun falla miserably - jiġifieri mhux tgħid wasal biex ġab 80% jew 90% ta' l-objectives - hemm il-biża’ li l-kredibilita` ta' l-Unjoni Ewropea tieħu daqqa oħra 'l isfel.  Għalhekk l-urġenza fuq dan il-proċess kollu, Mr Chairman.

  ONOR. LOUIS GALEA:  Hemm ukoll is-sentiment li t-targets stabiliti fl-2000 saru f'ċirkostanzi ekonomiċi internazzjonali u ġeopolitiċi li llum ġew affettwati b'mod sostanzjali mill-ġrajjiet kollha li seħħew fid-dinja f'dawn il-ħames snin.   Anke sentejn ilu wieħed seta' jgħid li dawn it-targets huma ambizzjużi żżejjed.  Allura meta l-ewwelnett tara li hemm sforzi li m'hemmx dubju li l-istrateġija ta' Lisbona hija strateġija li diġa' ħalliet riżultati pożittivi f'ħafna pajjiżi, il-fatt li kellek għaxar guidelines li fuqhom il-pajjiżi kollha riedu jipproċedu biex jilħqu ċerti targets, din minnha nnifisha ġabet ċertu sforz komuni biex nersqu 'l hemm.  

Veru li hemm diversi fatturi li juruk id-diffikultajiet biex 25 pajjiż ta' dik id-diversita' jimxu kollha fl-istess direzzjoni u b'dik l-istess strateġija, imma wieħed għad irid jara f'dawn il-ħames snin li ġejjin is-sitwazzjoni ekonomika Ewropea u internazzjonali kif se tiżviluppa.  

  The CHAIRMAN: Ministru, nirringrazzjak u nikkongratulak għall-kjarezza u għall-fatt li kont daqshekk konċiż.  

J'Alla din tkun l-ewwel minn serje ta' laqgħat li dan il-kumitat ikollu mal-ministru responsabbli mill-edukazzjoni biex ikun hemm dan l-iskambju ta' ideat li naħseb li huwa skambju san ħafna.  

PREŻENTAZZJONI mill-Onor. Jason Azzopardi WARA żjara fil-Libja

THE CHAIRMAN:  Ladarba bdejna l-prassi li wara li d-deputati jsiefru fuq xogħol parlamentari jiġu jiltaqgħu mal-kumitat u jagħtu rendikont ta' ħidmiethom barra minn pajjiżna, se nsegwi din il-proċedura jien ukoll.  

L-istorja bdiet il-pitgħada li ġejna lura miż-żjara li konna għamilna fil-Libja f'Novembru li għadda.  Kont irċevejt stedina minn Suleiman al-Shahoumi, is-segretarju ta' l-affarijiet internazzjonali tal-Kungress tal-Poplu Libjan - fil-ġerarkija tagħhom dan jiġi qabel il-ministru ta' l-affarijiet barranin, apparti li huwa personalita` distinta fil-qasam politiku u esponent ewlieni tal-politika barranija Libjana - biex niddiskuti miegħu r-rwol tal-Libja u l-involviment tal-Libja f'fora internazzjonali, speċjalment fil-proċess Ewro-Mediterranju.  

Din iż-żjara saret il-weekend li għadda u ma' al-Shahoumi ddiskutejt diversi drabi - għax kellna diversi laqgħat - ir-relazzjonijiet bilaterali bejn iż-żewġ pajjiżi u spjegajtlu għaliex il-Gvern Malti b'ċerta konsistenza jemmen li l-Libja għandha tipparteċipa fl-assemblea parlamentari tal-Mediterran li se titwaqqaf ix-xahar id-dieħel ġewwa l-Greċja, taħt il-kappa ta' l-IPU.  Jien għedtlu li aħna bħala gvern nirrikonoxxu s-sovranita` tal-Gvern Libjan f'dak li jiddeċiedi.  Il- fehma umli ta' Malta hija li jkun ta' benefiċċju għal Malta, għal-Libja u għar-reġjun kollu jekk il-Libja tieħu postha f'din l-assemblea parlamentari.  

Irrid ngħid li f'dan is-sens kien hemm anke xi ftit tal-progress għax jekk il-Libja tieħu postha fl-assemblea parlamentari, din tista' tkun ta' għajnuna kemm għall-Palestina u anke għall-Mauritania.  Għax il-Libjani jemmnu, kif nemmnu aħna wkoll, li l-Palestina għandu jkollha s-siġġu tagħha fl-assemblea parlamentari.  Pero` spjegajt ċar u tond li iktar nistgħu ngħinu lill-Palestinjani billi nkunu ġewwa l-assemblea parlamentari milli nibqgħu barra.  Naħseb li dan il-punt inftiehem sew.  

Irrid ngħid li Suleiman al-Shahoumi wiegħed li l-Libja se tkun favur it-talba tal-Gvern Malti sabiex is-sede tas-segretarjat ta' l-assemblea parlamentari għall-Mediterran tkun f'Malta.  Il-Gvern Malti huwa konxju ta' dan u hu magħruf pubblikament li l-Libja hi favur it-talba tal-Gvern Malti li jospita din is-sede, pero' dan li se ngħid huwa xi ħaġa ġdida.  Al-Shahoumi wegħedni li l-Libja, bħala president attwali ta' l-Arab Maghreb Union,  li allura tinkludi wkoll lit-Tuneżija, il-Marokk u l-Alġerija, kienet se titlob formalment lil dawn il-pajjiżi biex jissapportjaw it-talba tal-Gvern Malti u għaldaqstant il-pożizzjoni uffiċjali ta' l-Arab Maghreb Union se tkun dik li jkunu sostenituri tat-talba tal-Gvern Malti.  

Iltqajt ukoll mal-ministru għall-koperazzjoni internazzjonali, Mohammed Siala, bniedem li jaf lil Malta sew peress li kien l-ewwel chairman tal-LAFICO fl-1981, bniedem influwenti u ta' esperjenza kbira u tkellimt miegħu dwar il-possibbilta’ ta’ iktar investiment bejn iż-żewġ pajjiżi.  Deher ċar li l-Libjani ġenwinament jixtiequ li jkun hemm iktar investiment Malti fil-Libja u iktar investiment Libjan f'Malta.  

Tkellimna wkoll kif il-Libja tista' tuża l-expertise ta' Malta fejn jidħol il-qasam turistiku u jien spjegajtlu li, għallinqas kif nemmen jien, il-Libja u Malta m'għandhomx ikunu kompetitturi iżda għandhom jikkoperaw flimkien fil-qasam tat-turiżmu għall-ġid taż-żewġ pajjiżi.  Per eżempju, fil-qasam tal-cruiseliners, cruiseliner li jidħol Malta jista' jibda jidħol Tripli u viċe versa.  Iddiskutejna wkoll it-twaqqif ta' English language schools li f'Malta għandna ċertu expertise fihom, l-ITS u affarijiet simili.  Irrid ngħid li lil Elshahumi tennejtlu l-istedina li konna għamilnilu f'Novembru li għadda biex jiġi Malta u jagħmel taħdita pubblika u jiddiskuti dwar il-politika barranija Libjana fid-dawl tal-bidliet riċenti.  Huwa aċċetta u hemm il-ħsieb li fi ftit xhur oħra jiġi Malta.

Kelli laqgħa wkoll ma' Dr Saleh Ibrahim, ir-rettur ta' l-academy for graduate studies li konna ltqajna miegħu f'Novembru li għadda meta morna l-Libja bħala grupp.  Jien ġejt mistieden biex f'nofs Marzu li ġej nagħti taħdita fl-akkademja dwar il-politika barranija Maltija.  Pero` aktar minn hekk, jien urejtu kif għandu jkun hemm skambju ta' għalliema u lecturers bejn l-Universita' ta' Malta u l-akkademja u viċe versa.  B'mod prattiku qbilna wkoll li r-rettur ta' l-Universita' ta' Malta għandu jmur iżur l-akkademja.  Fil-fatt jien ikuntattjajt lir-Rettur ta' l-Universita` u hemm il-ħsieb tentattiv li fi Frar, Dr Roger Ellul Micallef imur l-akkademja bl-iskop li napprofondixxu din ix-xewqa ta’ skambju ta' lecturers bejn iż-żewġ istituzzjonijiet.  Naħseb li b’hekk koprejt is-suġġetti kollha.  

Il-Kumitat huwa aġġornat għal nhar l-Erbgħa, 2 ta' Frar, 2005, b'aġenda li tiġi komunikata iktar tard.  

Il-Kumitat aġġorna fid-9.10 p.m. 

